
Brahmaproktam Shamaptum Shankararchanopadesham

బ్రహ్మాప్రోక్తం    శమాప్తుం శఙ్కరార్చనోపదేశమ్

(శివరహస్యాన్తర్గతే  ఉగ్రాఖ్యే )
- బ్రహ్మా  ఇన్ద్ర  సంవాదే -

బ్రహ్మోవాచ
ఇన్ద్రాద్య  న త్వయా సమ్యక్ పూజితః పార్వతీపతిః ।
తేనైవ  వ్యాకులం జాతం తవ చిత్తమనాకులమ్ ॥ ౧౩౫॥
యేన న క్రియతే  నిత్యం యథావిధి శివార్చనమ్ ।
తేన దుఃఖాని సర్వాణి ప్రాప్యన్తే   నాత్ర సంశయః ॥ ౧౩౬॥
దుఃఖాలయా భవన్త్యేవ సర్వే త్యక్త  శివార్చనాః ।
త్యక్తేశపూజనైరేవ   ప్రాప్యతే  దుఃఖమన్వహమ్ ॥ ౧౩౭॥
శఙ్కరం శఙ్కరం నిత్యం యో నార్చయతి సాదరమ్ ।
న తస్య సుఖలేశోఽపి సత్యం సత్యం న సంశయః ॥ ౧౩౮॥
యథా దుఃఖవశం యాన్తి శఙ్కరేతరపూజకాః ।
తథా దుఃఖవశం యన్తి త్యక్తశఙ్కరపూజనాః  ॥ ౧౩౯॥
శఙ్కరం సమ్యగారాధ్య ప్రాప్నువన్తీశమన్వహమ్  ।
శఙ్కరారాధనే త్యక్తే  కథం శముపలభ్యతే ॥ ౧౪౦॥
శఙ్కరార్చనమేవైకం  పరమానన్దసాధనమ్  ।
తదన్యన్న శ్రుతం  వజ్రిన్పరమానన్దసాధనమ్   ॥ ౧౪౧॥
దేవేష్వన్యేషు వా వజ్రిన్  శఙ్కరాన్యో న శఙ్కరః ।
తతః శమాప్తుం కుర్వన్తి శఙ్కరారాధనం ద్విజాః ॥ ౧౪౨॥
శమాప్తుం యతతే యస్తు వినా శఙ్కరపూజనమ్ ।
స మూర్ఖ ఇతి విజ్ఞేయో  నేతరోమూర్ఖ ఉచ్యతే ॥ ౧౪౩॥
కాయేన మనసా వాచా యే శఙ్కరముపాసతే ।
తే పణ్డితా  ఇతి జ్ఞేయాః  పూజ్యాస్తే ధనిభిర్ధనైః   ॥ ౧౪౪॥

శఙ్కరాసక్తచిత్తానాం న దూరే శం తతః సదా ।
శఙ్కరారాధనం కార్యం శమర్థిభిరహనిశమ్  ॥ ౧౪౫॥
స్వర్గాపవర్గఫలదం   శఙ్కరం లోకశఙ్కరమ్ ।
యేపూజయన్తి సతతం ధన్యాస్తే నాత్ర సంశయః ॥ ౧౪౬॥
భగవాన్పార్వతీనాథః సర్వాభీష్టఫలప్రదః   ।
స ఏవ పూజ్యతే నిత్యం తస్య దుఃఖం న సర్వథా ॥ ౧౪౭॥
బహవో మునయః పూర్వముమాకాన్తస్య పూజయా ।
దుఃఖపాశవినిర్ముక్తాః శఙ్కరం సముపాయయుః ॥ ౧౪౮॥
॥ ఇతి శివరహస్యాన్తర్గతే  బ్రహ్మాప్రోక్తం    శమాప్తుం శఙ్కరార్చనోపదేశం సమ్పూర్ణమ్  ॥
-॥ శ్రీశివరహస్యమ్  । ఉగ్రాఖ్యః  సప్తమాంశః । అధ్యాయః ౨౫। ౧౩౫-౧౪౮॥
- .. shrIshivarahasyam . ugrAkhyaH saptamAMshaH . adhyAyaH 25 . 135-148..

